
145145

Komuna e Gjakovës/Đakovica

të vitit 1998, ai aderoi në UÇK. Tahiri me 
vëllain Ramizin, që nga fillimi i konflikte­
ve në Kosovë, e kanë ndihmuar UÇK-në 
me bartjen e armatimeve nga Shqipëria në 
Kosovë. Shtëpia e tyre në fshatin Myhejan, 
shërbente si depoja e armatimeve për tran­
sport në Kosovë. Aty, po ashtu, u mblid­
heshin pjesëtarët e UÇK-së. Në datën 
25.06.1998, Mehmeti, Tahiri dhe Rami­
zi me një grup burrash e kanë bartur në 
Kosovë një ngarkesë me armatime dhe, më 
pas, e morën rrugën e kthimit për në Shqip­
ëri. Në vendin e quajtur Rrasa e Zogut/Pti­
čiji kamen, në rajonin e fshatit Koshare/
Košare, ata ranë në pusi të forcave serbe. 
Tahiri dhe Mehmeti u qëlluan për vdekje 
në vend, ndërkaq të tjerë u arrestuan. Ku­
fomat e të vrarëve u janë dorëzuar auto­
riteteve të Shqipërisë. Dy apo tri ditë më 
vonë, Tahiri u varros në varrezat e fshatit të 
lindjes në Myhejan. Po atë ditë, Muhameti 
u varros në varrezat e Shkëlzenit. 
Burimet: deklarata O.K, FDH-19781; ICTY, IT-
02-54 (S. Milošević), Ex.D.300.61, FDH-30916; 
H. Hasani, Dëshmorët.., FDH-25596; J. Martin­
sen, Regjistri.., FDH-26092; ICTY, IT- IT-05-87 
(M. Milutinović dhe të tjerë), Ex.5D00089, 
FDH-33048.

Qazim (Hazir) Dautaj
(2.09.1952, shqiptar nga fshati Gegaj [Shqipëri], 
pjesëtar i UÇK-së)

Arif (Shpend) Dautaj
(28.10.1959, shqiptar nga fshati Gegaj [Shqip­
ëri],  pjesëtar i UÇK-së)

Kushërinjtë Qazimi dhe Arifi u bënë 
pjesëtarë të UÇK-së në fillim të vitit 1998. 
Për detyrë e kishin sigurimin e kanalit të 
transportimit të armatimeve nga Shqip­
ëria për në Kosovë, i cili shkonte përmes 
fshatrave Gegaj, Padesh/Padeš, Ujëz/Ujz, 
Koshare/Košare, Gjocaj/Đocaj dhe Junik. 
Nuk kaloi shumë kohë dhe Arifi u emërua 
komandant i një grupi për bartjen e arma­
timeve nga Shqipëria në Kosovë. Duke ten­
tuar të kalojnë nga Shqipëria në Kosovë më 
26.06.1998, Qazimi dhe Arifi u ndeshën 
me pjesëtarë të forcave serbe te vendi i qu­
ajtur Babaj i Bokës/Babaj Boks. Gjetën 
vdekjen në përleshjen e armatosur me këto 
forca. Që të dy janë varrosur në vendlindje, 

në fshatin Gegaj. 
Burimet: H. Hasani, Dëshmorët.., FDH-25596; 
J. Martinsen, Regjistri.., FDH-26092.

Burim (Zenun) Hamza
(18.05.1981, shqiptar nga Smolica/Smonica, 
komuna e Gjakovës/Đakovica, bujk, pjesëtar i 
UÇK-së)

Burimi i kishte tetëmbëdhjetë vjet kur u 
inkuadrua në UÇK, në prill të vitit 1998. 
Aderoi në ushtri menjëherë pas theme­
limit të shtabit në fshatin e tij [Smolicë/
Smonica]. Ka marr pjesë në aksione të 
shumta në rajonin e fshatit. Ka gjetur vde­
kjen gjatë bombardimeve të forcave serbe 
mbi fshatin Smolicë/Smonica, më datën 
3.07.1998. Një granatë tanku ka eksplodu­
ar në afërsi të tij dhe e ka plagosur rëndë. 
Bashkëluftëtarët e kanë çuar menjëherë 
në spitalin e UÇK-së në Dobrosh/Dobroš, 
por ai ka dhënë shpirt pas dy orësh. Po 
atë ditë, pjesëtarët e UÇK-së e kanë var­
rosur Burimin në pyll që gjendet në afërsi 
të Smolicës/Smonica. Pas përfundimit të 
luftës, më 5.09.1999, mbetjet e tij mortore 
u rivarrosën në Varrezat e Dëshmorëve të 
Luftës në Smolicë/Smonica.

Burimet: deklarata S.H, FDH-32444; H. 
Hasani, Dëshmorët.., FDH-25596.

Ibrahim (Rexhep) Zekaj
(5.05.1942, Egjiptian nga Skivjani/Skivjane, ko- 
muna e Gjakovës/Đakovica, punëtor, katër 
fëmijë)

Ibrahimi punonte në Ndërmarrjen 
Banesore Publike në Gjakovë/Đakovica. 
Punonte në mirëmbajtjen e pastërtisë në 
banesat e qytetit. Në datën 3.07.1998, rreth 
orës 16:00, ai po kthehej nga puna. Ishte në 
shoqëri me kushëririn Musë Bajramin dhe 
vendasin Nel Shoshin. Policia serbe i ka 
ndalur në fshatin Osek Hilë/Osek Hilja. 
Ibrahimi mbante me vete bukën bajate për 
shpezët në shtëpi. Policët e pyetën nëse 
bukën e kishte për UÇK-në, ndërkaq ai u 
përgjigj se UÇK-ja po furnizohej me bukën 
taze. Pas kësaj, policët e kanë rrahur keq 
Ibrahimin duke e lënë të shtrirë në rrugë. 
Musa dhe Neli e kanë njoftuar familjen për 
atë çfarë ndodhi. Të afërmit e tij shkuan 


